
110

Portaoù ro corno drîto da a corrente

Ghe convegne le ascì mesciâ ra storta.

E no gh'è nisciun âtro in tanta gente

Solo che Argante, che ra faccia vorta:

Se cianta forte, e sempre resistente

Con ponte e taggi a fâ ro para, e porta.

Nisciun âtro con mille, & âtretante

Spoæ porræ fâ quello, che fa aoura Argante

E dri stocchi, e dre maççe, e ancora dri aste

E dri cavalli l'impeto o sostenta:

E pâ che contra tutti solo o baste,

Perchè'aour'a quello, aour'a sto chi o s'avventa.

O l'ha re spalle niççe, e ri arme guaste,

Brutto de sangue, e pû o no se spaventa:

Ma da lê solo o s'è bello defeizo,

Ra folla te ro porta via de peizo.

A ra fin bezœugnò vortâ o panê,

Che questo gazabuggio ghe ro tira;

Ma no se pœu zœu dî, che con ri pê

Lê fuzze, se a re moen quarc'un ghe mira:

Sempre con faccia brusca da guerrê

O conserva re so menaççe, e l'ira:

Fermæve, o và criando in ogni laoù

A chi scappa; ma o bœutta via ro sciaoù

A o manco o vorræ dîghæ, scappæ via

In ordinanza gente da baston;

Ma no se trœuva inguento in speziaria

Per chi ha poira: e pre a gran confuxion

No se sente. Gofredo væ che gîa

Ra fortuña a ra sò: commanda in ton

Che se mande a ri nostri dro soccorso,

Dra gente fresca e boña per rinforso.

Se non era che in çê no stava scrîto,

Che dovesse finî questa bugâ,

Ro Campo Turco era dro tutto frîto;

E ri nostri guâgnavan ra giornâ:

Ma ro diâo chi vidde fito fito

Che de sotta o gh'aveiva da restâ:

Con permission de Dio, fê in un momento

Nuverî l'aria, e s'adesciò ro vento.

Un batte d'œuggio portò via ro giorno

E se sente, e se vedde i troin e i lampi:

Ra tempesta chi gira tutt'attorno

A bœutta a caççafascio e ville e campi:

S'allaga da o delluvio in ro contorno,

Sì che ognun pœu çercâse ri sgarampi,

E ciamâ Santa Barboa, e San Simon

Chi ne guarde da i lampi, e da ro Tron.

L'ægua a un tempo, ro vento, e ra tempesta

Intr'a faccia a ri nostri a va a ferî

Che ra gente crestiaña tutta resta

Con tâ spavento, che no se pœu dî;

Ra minima però parte de questa

Sotto e bandere a se corrì a crovî.

E Clorinda chi vedde l'avertura

A se vosse servî dra congiuntura.

